
Ganadhipashtakam

ಗಣಾಧಿಪಾಷ್ಟಕಮ್

ಓಂ ಶ್ರೀಗಣೇಶಾಯ ನಮಃ ।
ಶ್ರಿಯಮನಪಾಯಿನೀಂ  ಪ್ರದಿಶತು  ಶ್ರಿತಕಲ್ಪತರುಃ 
ಶಿವತನಯಃಶಿರೋವಿಧೃತಶೀತಮಯೂಖಶಿಶುಃ ।

ಅವಿರತಕರ್ಣತಾಲಜಮರುದ್ಗಮನಾಗಮನೈ-

ರನಭಿಮತಂ (ಧುನೋತಿಚಮುದಂ)ವಿತನೋತಿ ಚಯಃ ॥ ೧॥
ಸಕಲಸುರಾಸುರಾದಿಶರಣೀಕರಣೀಯಪದಃ
ಕರಟಿಮುಖಃಕರೋತು ಕರುಣಾಜಲಧಿಃ ಕುಶಲಮ್ ।

ಪ್ರಬಲತರಾಂತರಾಯತಿಮಿರೌಘನಿರಾಕರಣ -

ಪ್ರಸೃಮರಚಂದ್ರಿಕಾಯಿತನಿರಂತರದಂತರುಚಿಃ   ॥ ೨॥
ದ್ವಿರದಮುಖೋ ಧುನೋತುದುರಿತಾನಿದುರಂತಮದ-

ತ್ರಿದಶವಿರೋಧಿಯೂಥಕುಮುದಾಕರತಿಗ್ಮಕರಃ   ।
ನತಶತಕೋಟಿಪಾಣಿಮಕುಟೀತಟವಜ್ರಮಣಿ -

ಪ್ರಚುರಮರೀಚಿವೀಚಿಗುಣಿತಾಂಗ್ರಿನಖಾಂಶುಚಯಃ   ॥ ೩॥
ಕಲುಷಮಪಾಕರೋತುಕೃಪಯಾಕಲಭೇಂದ್ರಮುಖಃ
ಕುಲಗಿರಿನಂದಿನೀಕುತುಕದೋಹನಸಂಹನನಃ ।

ತುಲಿತಸುಧಾಝರಸ್ವಕರಶೀಕರಶೀತಲತಾ -

ಶಮಿತನತಾಶಯಜ್ವಲದಶರ್ಮಕೃಶಾನುಶಿಖಃ  ॥ ೪॥
ಗಜವದನೋ ಧಿನೋತುಧಿಯಮಾಧಿಪಯೋಧಿವಲ-

ತ್ಸುಜನಮನಃಪ್ಲವಾಯಿತಪದಾಂಬುರುಹೋಽವಿರತಮ್   ।
ಕರಟಕಟಾಹನಿರ್ಗಲದನರ್ಗಲದಾನಝರೀ-
ಪರಿಮಲಲೋಲುಪಭ್ರಮದದಭ್ರಮದಭ್ರಮರಃ    ॥ ೫।

ದಿಶತು ಶತಕ್ರತುಪ್ರಭೃತಿನಿರ್ಜರತರ್ಜನಕೃ  -

ದ್ದಿತಿಜಚಮೂಚಮೂರುಮೃಗರಾಡಿಭರಾಜಮುಖಃ  ।
ಪ್ರಮದಮದಕ್ಷಿಣಾಂಘ್ರಿವಿನಿವೇಶಿತಜೀವಸಮಾ   -

ಘನಕುಚಕುಂಭಗಾಢಪರಿರಂಭಣಕಂಟಕಿತಃ । ೬।
ಅತುಲಬಲೋಽತಿವೇಲಮಘವನ್ಮತಿದರ್ಪಹರಃ
ಸ್ಫುರದಹಿತಾಪಕಾರಿಮಹಿಮಾ ವಪುಷೀಢವಿಧುಃ ।

ಹರತುವಿನಾಯಕಃಸವಿನತಾಶಯಕೌತುಕದಃ
ಕುಟಿಲತರದ್ವಿಜಿಹ್ವಕುಲಕಲ್ಪಿತಖೇದಭರಮ್    । ೭॥

ನಿಜರದಶೂಲಪಾಶನವಶಾಲಿಶಿರೋರಿಗದಾ-

ಕುವಲಯಮಾತುಲುಂಗಕಮಲೇಕ್ಷುಶರಾಸಕರಃ  ।
ದಧದಥಶುಂಡಯಾಮಣಿಘಟಂದಯಿತಾಸಹಿತೋ
ವಿತರತುವಾಂಛಿತಂಝಟಿತಿ ಶಕ್ತಿಗಣಾಧಿಪತಿಃ  ॥ ೮॥

ಪಠತು ಗಣಾಧಿಪಾಷ್ಟಕಮಿದಂ ಸುಜನೋಽನುದಿನಂ
ಕಠಿನಶುಚಾಕುಠಾವಲಿಕಠೋರಕುಠಾರವರಮ್ ।

ವಿಮತಪರಾಭವೋದ್ಭಟನಿದಾಘನವೀನಘನಂ
ವಿಮಲವಚೋವಿಲಾಸಕಮಲಾಕರಬಾಲರವಿಮ್ ॥ ೯॥

ಇತಿ ಗಣಾಧಿಪಾಷ್ಟಕಂ ಸಂಪೂರ್ಣಮ್ ।

